Հիմնավորում
««Գալակտիկա» փակ բաժնետիրական ընկերության պետական սեփականություն հանդիսացող բաժնետոմսերի կառավարման լիազորությունները Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին վերապահելու  մասին»                                                                                            ՀՀ կառավարության որոշման նախագծի 

1.Ընթացիկ իրավիճակը, իրավական ակտի անհրաժեշտությունը. 
«Գալակտիկա» ՓԲԸ (այսուհետ՝ Ընկերություն) բաժնետոմսերի 80%-ը պատկանում է ՀՀ կառավարությանը, իսկ 20%-ը մասնակի անհատույց սեփականաշնորհման արդյունքում պատկանում է աշխատավորական կոլեկտիվին՝ թվով 225 ֆիզիկական անձանց։ 
 Մինչև 11.08.2020 թվականը պետական սեփականություն հանդիսացող բաժնետոմսերի կառավարման լիազորությունները նախկինում վերապահվել էր ՀՀ գիտությունների ազգային ակադեմիային, իսկ ՀՀ կառավարության 27.05.2020 թվականի թիվ 847-Ա որոշմամբ՝ Ընկերության պետական սեփականություն հանդիսացող բաժնետոմսերի տնօրինման լիազորությունը վերապահվել է ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեին։ 
ՀՀ կառավարության 06.04.2023 թվականի թիվ 471-Ա որոշմամբ Ընկերության պետական սեփականություն հանդիսացող բաժնետոմսերի տնօրինման լիազորությունը վերապահվել է ՀՀ բարձր տեխնոլոգիական արդյունաբերության նախարարությանը (այսուհետ՝ Նախարարություն)։ 
Ընկերությունը զբաղվել է արտադրատեխնիկական նշանակության արտադրանքի, ժողովրդական սպառման ապրանքների, բժշկական, հատուկ նշանակության արտադրատեսակների և սարքերի մշակմամբ, արտադրությամբ և իրացմամբ, իրականացրել է հետազոտություններ ու մշակումներ բնական գիտությունների, ճարտարագիտության բնագավառներում և գիտատեխնիկական սպասարկման ոլորտում, իրականացրել է արտաքին տնտեսական, առևտրային, միջնորդական և ֆինանսական գործունեություն։
Ընկերությունն արդեն մի քանի տարի է ինչ գործունեություն չի ծավալում և ֆինանսական մուտքերն ապահովում է ընկերության տարածքը և շարժական գույքը վարձակալությամբ տրամադրելու դիմաց վարձավճարների հաշվին։ 
Ընկերությունը գտնվում է ՀՀ Կոտայքի մարզի Գառնի գյուղական համայնքի վարչական տարածքում։ «Գալակտիկա» ՓԲԸ-ի անշարժ գույքն իրենից ներկայացնում է 60,0 հա մակերեսով հողատարածք և 13546.6 քառ.մ մակերեսով շենք-շինություններ:


2.Ակնկալվող արդյունքը.
Ընկերության պետական սեփականություն հանդիսացող բաժնետոմսերի տնօրինման լիազորությունը Նախարարությանը վերապահելու ՀՀ կառավարության որոշման հիմնավորման հիմքում դրված էր «Գալակտիկա» ՓԲԸ-ի տարածքում ռազմարդյունաբերական կլաստերի ստեղծումը, սակայն այդ կլաստերի վերաբերյալ ծրագիրը, տեսլականը, ձևավորվման ժամանակացույցը, ներդրումների ներգրավման անհրաժեշտությունը բացակայում են, ինչպես նաև առկա չէ ՀՀ պետական բյուջեի վրա ֆինանսական ազդեցության գնահատականը։
Մյուս կողմից ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի կանոնադրությամբ սահմնաված նպատակներից են պետական գույքի մասնավորեցման, օտարման, օգտագործման տրամադրման և ծառայությունների մատուցման շնորհիվ Հայաստանի Հանրապետության պետական և համայնքային բյուջեների եկամուտների ավելացումը և գույքի հանրային օգտակարության բարձրացումը, պետական մասնակցությամբ առևտրային կազմակերպությունների գործունեության մշտադիտարկման, վերլուծության և գնահատման արդյունքների շնորհիվ կառավարման ոլորտում հիմնավորված որոշումների ընդունումը և կազմակերպությունների արդյունավետության մակարդակի բարձրացումը։
Հաշվի առնելով վերոգրյալը, ինչպես նաև այն հանգամանքը, որ Ընկերությունը ռազմարդյունաբերության ոլորտի հետ առնչվում է այնքանով, որքանով ոլորտի մասնավոր կազմակերպություններին վարձակալությամբ տարածք տրամադրելն է, նպատակահարմար ենք գտնում Ընկերության 80 տոկոս պետական սեփականություն հանդիսացող բաժնետոմսերի կառավարման լիազորությունների վերապահումը վերադարձնել ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեին։

3․ Նախագծի մշակման գործընթացում ներգրավված ինստիտուտները և անձինք   
Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:  

4․	Պետական կամ տեղական ինքնակառավարման մարմնի բյուջեում եկամուտների և ծախսերի էական ավելացման կամ նվազեցման վերաբերյալ.
Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում եկամուտների և ծախսերի էական ավելացում կամ նվազեցում չի նախատեսվում:

5. Կապը ռազմավարական փաստաթղթերի հետ. 
Պետական գույքի արդյունավետ կառավարում։ 
